
Szene 1 S’Wichtigscht im Läbe – Erstes Treffen 
Saallicht geht aus. 
Auf der Bühne stehen diverse Einrichtungsgegenstände. Alle Spielenden betreten 
die Bühne und setzen sich auf die verschiedenen Gegenstände. 
 
Isabella Hoi zäme. Also ich mach es grad chorz: Ich bin d’Isabella os de 

Bez 3a on das isch d’Nina, os de Bez 3c. 
Nina Hoi zäme. 
Isabella Wie ihr wössid, sind mir die beide Hauptverantwortliche vom 

Filmprojekt för d’ Schuelabschlossfiir.  
Nina Es isch a eusere Schuel Bruuch, dass d’Abschlossklässler ihri 

Abschlossfiir sälber gstaldid. Ihr händ euch alli för de Kors Film 
agmäldet. Es paar könnid sich scho, es paar weniger. Wär also 
cool, wenn sich jede chorz chönnt vorstelle.  

Isabella Samantha, wörsch du grad afoh. 
Samantha Hallo. Also ich bin d’Samantha, dritti Bez ond lese för s’Läbe 

gern. 
 (kurze Stille, Zoe streckt auf.) 
Nina Muesch do ned ufstrecke. Mir sind ned inere Schuelstond. 
Zoe Ich bin Zoe Zimmermann, goh i die 3. Sek. ond werde noch de 

Schuel Sportartikel Verchäuferin. Ich chlättere i minere Freiziit 
ond filme alles mit minere GoPro. 

Nina Wörsch du allefalls Kamera öbernäh? 
Zoe Wott söscht niemer? 
 (niemand will) 
 Okay. Sehr gern. 
Cem Ich bis dem Cem os em Aserbaidschan. Mir könnsch sowieso 

jede.  
Jan Jan Posch, 16, geh nach der Schule ins zehnte Schuljahr nach 

Aarau und bin ziemlich geübt im Video schneiden. 
Isabella Denn chönntid mir dich als Cutter isetzte? 
Jan Kein Problem. 
Luna Mich öbrigens au. De Jan ond ich händ zäme es chliises Studio 

igrichtet. 
Nina Das isch guet z’wösse. Din Name? 
Luna Oh, sorry. Luna. Luna Frei. 
Illaria Illaria Cipolla, zäme mit de Djamila ond de Emily i de Real 3a. 

Ich ha dänkt, dass ich… also ich chan guet choche. Wenn ihr 
wänd, chönnt ich förs Projekt d’Verpflägig öbernäh. 

Isabella Du wettisch also meh so im Hindergrond wörke, isch das 
richtig? 

Illaria Genau. 
Nina Isch notiert.  
Emily Hoi zäme. Ich bin d’Emily Wachter. Ich wörd gern 

schauspielere. Schliesslich han ich i dem Johr d’Hauptrolle im 
Freifach Schueltheater gspillt. 

Djamila Djamila Shukri. Ich bin Kurdin, do i de Schwiiz, sett ich 2-jährig 
bin. Ich han en Lehrstell als Kosmetikerin ond wörd sehr gern 
schminke. 

Isabella Sehr guet.  

 Soscht no öpper, wo gärn wörd schminke? Zwee Persone i de 
Maske wär optimal. 

Soraya Jo, ich. 
Nina Din Name? 
Soraya Soraya Villiger. Ich ha noch de Schuel e Praktikomsplatz als 

Chliichinderzieheri ond ich liebe Fasnacht. 
Shanaya Ich bin d’Shanaya Kisco, han e Lehrstell bim Dosebach, aber 

mis grosse Ziil isch Schauspielerin z’werde.  
 (zu Illaria) 
 Ähm, Zwiebeli. Ich liebe öbrigens Ananas. Voll mini Frocht. Ich 

säg immer: Stand ufrächt wie en Ananas, träg en Krone ond bis 
inne ganz süess. 

Raphi Also, ich bi de Raphi Gehrig, mache gern Sport, zocke täglich 
a de PS ond jo… ah genau, ich goh i die dritti Sek ond werde 
noch de Schuel Landschaftsgärtner. 

Leon Ich bi de Leon Meier, min Grossvater isch de Dieter Meier vo 
yellow. Sind jo ziemlich berüemt. Alles was mit Sound z’tue hett, 
han ich im Griff. 

Isabella Wörsch du de Ton öbernäh oder wärsch lieber Schauspieler? 
Leon Ton wär super. 
Nina Denn, wer fehlt no? Ah, Xenia. 
Xenia Wie scho gseid, ich bin Xenia, Xenia Koslovski, goh noch de Bez 

a d’Kanti ond wett spöter Ärztin oder Meeresbiologin werde. 
Nico Also ich bin de Nico Novak, de Frönd vo de Isabella, bi mit de 

Emily im Schueltheater ond bin Schwiizermeischter bi de 
Juniore öber 100 Meter Crawl.   

Isabella Okay. Merci vell mol.  
 (zu Nina) 
 Wie vell Schauspieler sind’s jetzt insgesamt? 
Nina Ich ha grad chorz d’Öbersicht verlore. Chönnd bitte nomol alli, 

wo wänd schauspielere, ufstrecke. 
 (strecken auf, Nina notiert) 
 Macht insgesamt siebe, wenn d’Illaria d’Verpflägig öbernimmt. 
Isabella Siebe isch doch guet. D’Näme hesch? 
Nina Han ich. 
 Wie n’ihr wössid, heisst s’Motto vo de Schuelabschlossfiir i dem 

Johr: S’Wichtigscht im Läbe. 
Isabella Mir müend eus jetzt zäme druf einige, was för eus s’Wichtigscht 

im Läbe isch. Händ mir das gfonde, wird ich zäme mit de Nina 
es Drehbuech schribe. 

Nina Jede Biitrag a de Abschlossfiir isch beschränkt of 8 Minute, so 
au euse Film. 

Samantha S’ Wichtigscht im Läbe hesch gseid? 
 (alle überlegen) 
Zoe Das isch jetzt ned grad eifach. 
Luna Momänt. Ich google das emol. 
Soraya Also Google isch sicher ned s’Wichtigscht. 
Shanaya Aber au ned onwichtig. Ich meine, ohni Google hätt ich nie dä 

Noteschnitt. 
Raphi Vor Google chonnt definitiv mis Handy. Ond mini Kollege. 
Djamila Aber no vorhär chonnt mini Familie. Was wär ich ohni sie?  

Illaria Ässe. 
Nico Was? 
Illaria S’Ässe isch doch s’Wichtigscht. 
Jan Das Essen? So ein Quatsch. 
Xenia Aber sicher. Oder läbsch du vo Loft? 
Cem Isch wichtigscht för mich em geile Chare. 
ALLE  Mann, Cem! 
Nina Fallt dir nüt gschiiters ii. 
Cem Ims Aserbaidschan isch aber… 
ALLE  CEM! 
Cem (leise) 
 Isch’s aber wohr. 
Emily Wer hett das Motto festgleit? 
Leon Sicher wieder d’Lehrer noch ere vierstöndige Sitzig. 
Isabella Mir vom Schüelerparlamänt händ dä Vorschlag gmacht. Wie 

scho im letschte Johr. 
Jan Also mein Vorschlag wäre gewesen: «Wegen guter Führung 

entlassen». 
Djamila Hett aber kei Brot gha. «Uf ond devo» wär no gsii, isch aber au 

Chance los gsii. 
Samantha So vell ich weiss, sind mir die letschti Groppe, wo sich zor 

erschte Besprächig trifft. Was händ die andere Groppe 
gwählt?  

Nina Gueti Frog.  
 (schaut auf ein Blatt auf ihrem Klemmbrett) 
 Also scho vergäh sind: 

- Bruef ond Lehrstell 
 - Familie, Frönde, Kollege 

- Gsondheit 
- Ei Groppe hett s’Gäld gwählt 
- ond Träum 

Zoe Wie wär’s mit Schuel? 
 (Reaktionen) 
 Aber wenn mir ned i d’Schuel wärid, denn… 
 (Reaktionen) 
Luna Was haltid ihr vo Grondwärt? 
Shanaya Ich bin meh so för Fluch der Karibik. Oder Fack ju Göhte. 
Soraya Shanaya!  
 Was isch mit Glöck? 
Raphi Das hesch oder hesch ned. Klar isch’s wichtig, aber das isch so 

öppis zuefälligs.  
Djamila Intelligänz! 
Illaria Zuefällig ned bi mir glandet. Flüügt au use. 
Cem Frogsch doch eifach dem Cem! Dem Wichtigschte isch doch 

nor eis: DEM LIEBI. 
Nico Liebi? 
 (alle überlegen) 
 Genial. 
Jan Wichtig schon, aber ausgesprochen kompliziert. 
Xenia Aber wieso ned?  
Nina Das Thema könnt jede vo eus. 

Leon Was seid mini Muetter immer, wenn ich en schlächte Tescht 
zom Onderschriibe bringe? 

 (er wartet, alle schauen zu ihm) 
 Leon, e Tropfe Liebi isch meh wärt als en Ozean voll vo 

Verstand. 
Cem Idee chaschs nor guet sii, will isch sie vo Cem. 
Emily Ond sie fonktioniert sogar mit dim Chare. 
Cem Wie meinsch? 
Emily Du chasch ihm jede Samstig dini Liebi zeige, wenn du ihn mit 

Autopolitur i massiersch. 
  
 (Reaktionen – ev. Song Carwash, kurze Showeinlage) 
 
Isabella Jetzt aber mol ehrlich. Cem, das isch de perfekti Vorschlag. 

Liebi isch genau das Thema, wo mir gsuecht händ. 
Nina Wär no z’ha. 
Samantha Stimmid mir doch eifach ab! 
 (Reaktionen) 
 Also. Wer isch deför, dass mir vo de Groppe Film, s’Thema Liebi 

wählid. 
 (Alle ausser Shanaya strecken auf. Samantha zählt.) 
 Eistimmig agnoh. 
Raphi Ned ganz. D’Shanaya hett ned ufgstreckt. 
Shanaya Ich wott eifach so öppis wie Fack ju Göhte oder so. 
Xenia S’Resultat isch aber eidüütig: 15:1. 
Luna Wie goht’s jetzt wiiter? 
Zoe Mir händ vo de Schuel zwee Projekttäg, euse Film z’mache.  
Jan Der erste Drehtag ist der Montag, 11. Juni. 
Soraya Ond wo? Bitte ned im Schuelhuus.  
Djamila Wie wär’s mit em Jugendchäller? Mir vom Schüelerparlamänt 

händ de Schlössel. Wär doch geil. 
Leon Gueti Idee. Mir müend eifach vorhär no de Schuelleiter froge. 

Aber bi so Sache seid dä nie nei. 
Illaria Ond ich choche för alli. 
Isabella Denn isch jo alles klar. 
Nina Cool. 
Alle (Reaktionen) 
 
 
 Musik 
 Lichtwechsel 

Szene 2 Gespielter Umbau 1 
Die Spieler schnappen sich Gegenstände auf der Bühne und richten sich vor den 
Zuschauern den Jugendkeller ein. Wenn jemand spricht, verharren die anderen im 
Freeze. 
 
Nico Das mit em Jugendchäller hett klappet. Ond s’Thema Liebi find 

ich sowieso 1A. D’Isabella ond ich sind scho sitt 6 Mönet ond 3 
Täg zäme. Mir sind s’perfekte Traumpaar. Guet, sie isch 
mängisch sehr impulsiv. Also, sehr impulsiv. 

 
 Umbau - Musik 
 
Isabella Scho sitt 6 Mönet mit em Nico zäme. Aber ich weiss mängisch 

eifach ned. Dä cha wägem chliinschte Seich usflippe. Ond 
denn funktioniert er wie en Esel. Nömm vorwärts ond nömm 
röckwärts. E Maa mit Egge ond Kante. Passt. 

 
 Umbau - Musik 
 
Xenia Klar bin ich scho i Jungs verliebt gsii. Aber irgendwie hett das 

nie klappet. Aber ganz onder eus. Ich stoh voll of mini BF, 
d’Emily. Aber das wird ich ihre nie säge. 

 
 Umbau - Musik 
 
Emily I de Liebi han ich immer nor Päch. Vor es paar Woche han ich 

drom mit de Djamila ond de Xenia en Club gröndet. Er heisst 
abkörzt L.O.V.E  

 Liebeshongrig – Ond – Verdammt – Erfolglos. 
 
 Umbau - Musik 
 
Djamila Mini Eltere wördid mir nie erlaube en Frönd z’ha. Nie. Das 

sägid’s mir jede Tag. Scho gar ned en Schwiizer. Aber de 
Cem… lönd mir das. 

 
 Umbau - Musik 
 
Cem Liebi isch för dem Cem keis Probläm. Bin ich’s vom 

Aserbaidschan ond chan ich ha alles Fraue voms Pauseplatz. 
 
 Umbau - Musik 
 
Soraya Ich bi mol e Woche mit em Cem zäme gsii. Das hett sich 

agfühlt wie Gleite of eme flüügende Teppich dor e warmi 
Sommernacht. D’Landig isch denn weniger weich gsii. Ich wär 
wieder ready för en Beziehig. Aber isch es de Jan au? 

 
 Umbau - Musik 
 
Jan Wenn dir's in Kopf und Herzen schwirrt, 

 Was willst du Bessres haben! 
 Wer nicht mehr liebt und nicht mehr irrt, 
 Der lasse sich begraben. 
 Wenn es bei mir so weitergeht, dann muss ich mich wirklich mal 

um einen Sarg bemühen. 
 
 Umbau - Musik 
 
Luna Ich ha mich of «no-more-single.ch» agmäldet. Abmache ond 

froge isch eifach vo vorgeschter. Im Internet gfinsch sowieso 
alles, wieso also ned de richtig Frönd? Ich meine, die Type i 
eusere Klass sind voll ned mi Style. 

 
 Umbau - Musik 
 
Illaria Ich ha eifach Angscht, abgwese z’wärde. De Raphi wär genau 

min Typ. Ich ha mir sogar scho öberleit, was ich ihm bim erschte 
Date wörd choche. Aber ebe. Wie frogsch? 

 
 Umbau - Musik 
 
Raphi Mini Beziehige hebid eifach nie lang. Ich bi begehrt, klar. Aber 

irgendwie entscheid ich mich immer för die Falschi. Wie merkt 
mer, dass es die Richtig isch?  

 
 Umbau - Musik 
 
Zoe Ich bi scho lang nömm single. De Thierry ond ich passid super 

zäme. Es isch eifach doof, dass er in Liestal wohnt. Aber mit em 
Handy isch mer jo immer in Kontakt. 

 
 Umbau - Musik 
 
Samantha Aktuell bin ich wieder single. Die letschte beide Beziehige sind 

okay gsii. Aber im Momänt konzentrier ich mich of d’Schuel. 
S’Läbe ohni Frönd isch vell eifacher. Ich gnüsse das. 

 
 Umbau - Musik 
 
Leon Mir passierid immer voll die peinliche Sache. Ich chönnt es 

Buech schribe.  
 Kapitel 1: Teile nie dein Salamisandwich mit einer Veganerin. 
 Kaptiel 2: Mach nie Komplimente wie: Du siehst besser aus als 

meine Schwester, wenn sie weiss, dass du keine Schwester hast.  
 
 Umbau - Musik 
 
Shanaya Vollgas. Ich nime mir, wer ich wott. Was cha scho passiere? 

D’Jungs stönd jetzt eifach mol of mich. Mit dem muess ich 
läbe. Ond s’Läbe isch sowieso vell z’chorz. 

 Umbau - Musik 
 
Nina Ich ha mit em Sämi am letschte Wochenänd Schloss gmacht. 

Dem isch Tschutte wichtiger als ich. Zom Abschloss han ich ihm 
en Fuessball gschänkt ond druuf gschriibe: „Liebe mich, denn 
ich bin prall und rund und habe keine Ansprüche ausser 
getreten zu werden. Dein Fussball.“ 

 Isch doch wohr.  
 
 Umbau zu Ende 

Szene 3 Erster Drehtag 
Im Jugendkeller 
 
3.1 Nina und Isabella 
Stehen vorne am Bühnenrand, im Hintergrund sitzen bereits Cem und Raphi in der 
Maske. 
 
Nina Ändlich goht’s los. 
Isabella Säg nüt. 
Nina Ich bin ächt froh, gitt’s Abwächslig. 
Isabella Wäg em Sämi? 
Nina Das isch so brutal, wenn schnallsch, dass weniger wichtig bisch 

als de CR7. 
Isabella Als wer? 
Nina Vergiss es.  
 (beginnt zu heulen) 
 Gsehsch, es foht scho wieder a. 
 (Isabella reicht ihr ein Taschentuch) 
Isabella Das wird scho wieder. 
Nina Hett mis Mami au gseid. S’erscht Mol isch es am Schlimmschte. 
Isabella Chan ich leider ned miträde. De Nico ond ich sind immer no 

zäme. 
Nina Obwohl’s bi euch lüüter knallt als am ene Seenachtsfäscht.  
Isabella Alles halb so schlimm. 
Nina De Nico isch aber mängisch zimlich fertig. 
Isabella Dä gwönnt sich scho no dra. 
 Goht’s wieder? 
Nina Es muess. 
Isabella Hesch d’Klappe debii? 
 (Nina zieht eine Filmklappe aus ihrer Umhängetasche.) 
Nina Do. 
Isabella Super. 
 Wie spoht isch? 
Nina Zäh vor nüni. 
Isabella Was meinsch, no e chorze Blick i d’Maske ond denn leggid mir 

Ponkt nüni los. 
Nina Okay. 
 
Nina KLAPPE 
 
 
3.2 Nina, Djamila, Isabella, Soraya, Cem, Raphi 
Soraya und Djamila schminken Cem und Raphi. 
 
Nina Es isch Ziit för de erschti Take! 
 Wo sind die andere? 
Djamila Wartid gschminkt dosse bim Drehort. 
Isabella Fehlid also nor no die zwee. 
Nina (zur Maske) 
 Goht’s ned e chli schneller? 

Soraya Ned jedes Gsicht bruucht gliich vell Ziit. 
Djamila Die zwoi verlangid alles vo eus ab. 
Raphi Aber hallo! 
Djamila Ruhig hebe, Raphi! Wenn ich dich so use loh händ alli s’Gfühl, 

mir dreiid en Zombie Film. 
Isabella Ond de Text? Sitzt dä? 
Cem Hesch’s du Gfühls för mich? 
Soraya Ich? 
 Cem. Mir händ vor 3 Woche Schloss gmacht. 
Cem Ich redem sicher ned mit dich. 
Soraya Jo, wieso eigentlich ned? Sitt ich Schloss gmacht han, lohsch 

mich eifach linggs ligge.  
Raphi De Cem isch voll sensibel, Soraya. Loh ihm Ziit. 
Soraya (lacht) 
Djamila Sensibel. Hätt ich ihm jetzt gar ned gäh. 
Nina Cem! Din Satz wott ich in foif Minute ohni Aserbaidschanischi 

Grammatik, klar. 
Cem Aber Cem sine Tüütsch isch wie de Chicken wings. 
Nina Ich iss kei Fleisch.  
Isabella Wieso wie Chicken wings? Will dini Sätz öppe glich schlächt 

flüügid. 
Djamila Hesch ned ghört? Er isch voll sensibel. 
Cem Mine Tüütsch isch crispy ond hot, wie de chicken wings vo KFC. 
Isa & Nina Oh Gott. 
Isabella Mir sind dosse. I vier Minute goht’s los. 
 
 (die beiden gehen ab.) 
 
Raphi Cem. Was ich dich scho lang ha welle froge. Also, ich meine, 

du hesch jo scho hufe Fröndinne gha. 
Soraya Glaub dere Famebitch ned alles. 
Djamila Was? 
 Soraya. Jetzt tramp doch ned so of ihm ome. 
Soraya Er trampet aktuell grad of mir ome, falls das ned gmerkt hesch.  
Cem Chöntisch mir euse Männergespröch jetzt wiiterlaufe?  
Soraya Djamila. Schmink du dä fertig! Ich bruch fröschi Loft. 
Djamila Okay. 
 
 (Soraya geht ab.) 
 
Raphi Was isch denn mit dere los? 
Djamila Chas gäh. 
Cem Also, isch Gwitter use. Was hesch du wele froge dem Cem? 
Raphi Ich ha dänkt, du chasch mir säge, wie mer weiss, wenn’s die 

Richtig isch. 
Djamila Ich schweige und lausche. 
Cem Du frogsch dem Cem eifachis Frog. Esch so: Wenn du’s 

merksch, dass dem Festplatte ims Chopf nömmes klar 
fonktioniert, denn isch richtigs Frau. 

Raphi So eifach? 
Cem So eifach. 

Djamila Aha. 
 
Djamila KLAPPE 
 
 
3.3 Luna, Jan 
Kommen rein mit ihren Laptops zum Schneiden. 
 
Jan Schon die ersten drei Takes zum Schneiden. Isabella und Nina 

machen so was von Dampf. Echt cool. 
 Jetzt komm schon, Luna. 
Luna (am Handy) 
 Wart rasch. 
Jan Was bist du eigentlich immer am Handy? 
Luna Eifach. 
Jan Einfach. Aha.  
 (Luna tippt weiter) 
Jan Hast du einen am Start? 
Luna Jan! 
Jan Wieso nicht. Ich meine… 
Luna … was au immer du meinsch. Nei! 
Jan Sorry. Aber ich dachte, wir hätten keine Geheimnisse 

voreinander. 
Luna Händ mir au ned. 
 (sie überlegt) 
 Okay. Denn halt. Jo, ich geb es zue. Ich wett scho lang en 

Beziehig.  
Jan Wie wär’s mit mir? 
Luna Jan. Du bisch min bescht Kolleg. 
Jan War ja nur ein Vorschlag. 
Luna Ich richte mir grad es Profil ii. 
Jan Auf einer Datingplattform? 
Luna Wieso ned. 
Jan Wieso nicht. 
Luna Das isch im Fall gar ned so eifach. 
Jan In meinem Fall wäre das ziemlich schwierig, aber in deinem… 
Luna …denn hilf mir. 
Jan Sollten wir nicht zuerst mit dem Schneiden beginnen? 
Luna Do stoht: Ich kann nicht leben ohne… 
Jan Luft. 
Luna Jan! Das schriibt mir jetzt sicher ned ines Profil. 
Jan Ich fahr auf solche Antworten voll ab. 
Luna Loft. Keis Wonder bisch du Single. 
 Ich weiss eifach nömme wiiter. 
Jan Wenn Chuck Norris nicht mehr weiter weiss, hilft er sich selbst. 
Luna Mann!  
  
Luna KLAPPE 

3.4 Xenia, Emily, Nico 
Emily mischt Karten und legt sie aus. 
 
Xenia Zom Glöck en chorzi Drehpause. Wo isch d’Djamila? 
Emily Die schminkt als wär sie de Picasso. 
Xenia Du bisch im Fall mega guet vor de Kamera. 
Emily Isch jetzt au ned grad schwierig gsii. 
Xenia Wie du de Raphi kösst hesch, voll ächt. 
Emily Das isch au ned gspellt gsii. 
Xenia Wie meinsch das. Du besch i Raphi? 
Emily Das wird sowieso nüt. Immerhin han ich ihn jetzt einisch chönne 

kösse. 
Xenia Ihr alli chömid immer zo dem, was ihr wänd. Nor ich ned. 
Emily Xenia, was isch jetzt mir dir los. Was bedütet L.O.V.E.? 
Xenia Hör mer uf! 
Emily Nei! Liebeshongrig Ond Verdammt Erfolglos. Mir chömid alli drü 

zo nüt. 
 Aber weisch was. Mini Charte offebarid eus jetzt eusi 

Liebeszuekonft.  
 Bisch parat?  
Xenia Immer. 
  
 (Nico stürmt herein.) 
 
Nico Ich glaub’s eifach ned! 
Xenia Ich au ned!  
Emily Was isch mit dir los? 
Nico Die hett en Flick ab! 
Emily Wer? 
Nico D’Isabella. 
Emily Dini Fröndin? Wieso. 
Nico Sett die mit de Nina d’Regie macht, spennt die. Seid die zo mir, 

dass ich ned locker bin vor de Kamera. Ned locker. Ich, de 
Nico Novak. 

Xenia Do hett sie aber ned ganz onrächt. 
Nico Was wotsch du jetzt? 
Xenia Ich säg jo nor.  
Nico Noch de 15. Klappe bin ich usgflippt ond devo gloffe.  
 Ned locker! Das ich ned lache. Das muess ich mir doch ned vo 

minere Fröndin la säge. 
Emily 15 Klappe? Das hätt mir mit em Raphi selle passiere. 
Xenia Ond jetzt? 
Nico Sie hett mir mit em Abbroch vo de Beziehig droht, wenn ich 

ned augeblicklich zrogg chome. 
Xenia S’erscht Mol? 
Nico Die Woche scho. 
 D’Isabella isch mini Traumfrau. Aber die isch mängisch so… 
Emily …das wott jetzt niemer wösse. 
 KLAPPE 

3.5 Leon, Zoe und Samantha 
 
Samantha Wenn goht’s wieder wiiter? 
Leon D’Nina hett mir gseid, sie rüeft eus. 
Zoe Schriib grad no schnell mim Frönd. 
Leon Wie lang sind ihr jetzt scho zäme? 
Zoe Öber es Johr. 
Leon Das muess super sii. 
Samantha Wo d’Sonne schiint, gitt’s au Schatte. 
Zoe Nor bi minere Muetter. Die wächslet ihri Frönde gliichziitig mit 

de Bettwösch. Mit em Thierry isch das ganz andersch! 
Leon Was isch scho Schatte. Ohni Beziehig stohsch nor im Räge. 
Zoe Säg nüt. 
Samantha So krass wörd ich’s jetzt ned usdröcke. Aber wieso bisch denn 

Single, wenn onbedingt e Beziehig wotsch? 
Leon D’Fraue schnallid eifach ned, was ich för es Potential als Frönd 

ha. Mis innere Ich isch om einiges Cooler als mis Össere.  
 
 (Zoe ist fertig mit dem Senden der Nachricht.) 
 
Zoe Ond wie muess ich mir das coole, innere Ich vorstelle? 
Leon (überlegt) 
 Eifach andersch als was du gsehsch.  
 (Weiss nicht mehr weiter.) 
 Mann, wieso sind ihr Fraue so oberflächlich? 
Samantha Oberflächlich? D’Zoe hett dich noch dim Innere Ich gfrogt. 

Hallo?  
Leon Keini vo euch interessiert sich för mini innere Wärt. 
Samantha Wie sett ich als Frau wösse, wie du bisch, wenn du nüt vo dir 

zeigsch? 
Zoe Genau. Das isch wie i de Werbig, Leon. Es chauft öpper erscht 

es Red Bull, wenn er weiss, dass es Red Bull öberhaupt gitt. 
Leon Was isch das för en Mindfuck? Ich bin doch kei Red Bull Dose. 
Zoe Momänt.  
 (schlägt ihr Tagebuch auf.) 
 I mim geniale Tagebuch stoht of Siite 33 vo mine Erkenntnis: 
 Regle Nr. 8: Fraue interessiered sich erscht för en Typ, wenn er 

Signal ussändet, dass er z’ha isch. 
Leon (schüttelt fragend den Kopf.) 
 Signal? Was för Signal? 
Samantha Wie i de Werbig. Red Bull verleiht dir Flügel – zom Biespiel. 
Zoe D’Wahrheit isch nor halb so wichtig, Hauptsach klari Signal.  
Leon Hauptsach klari Signal.  
 Schnall ich jetzt grad ned. 
 
Samantha KLAPPE   
 
 
3.6 Shanaya und Illaria  
Shanaya löffelt ein Joghurt, Illaria schnippelt Gemüse. 



S’ wichtigscht im Läbe Spielfassung Seite 18 

 
Shanaya Es Schoggi Joghurt isch jetzt grad s’Richtig. Was gitt’s zom 

Zmittag? 
Illaria Pizza, Lachs-Spaghetti ond grüene Salat. 
Shanaya Ond zom Dessert? 
Illaria Ha geschter deheim es Mousse au Chocolat gmacht. 
Shanaya Pornöses Menu. 
 Händ dini Erzüüger eigentlich kei Schock öbercho, wo sie 

erfahre händ, dass du mit de BÖSE Shanaya Kisco im gliiche 
Kors bisch. 

Illaria Das isch doch Schnee vo geschter. 
Shanaya Wäge dine Alte han ich müesse Klass wächsle, scho vergässe. 

„Schlächte Ifloss“. I some Fall spillt’s kei Rolle, wie lang das her 
isch. 

Illaria Ich ha’s ihne gar ned gseid. 
Shanaya Oh, lueg a. S’perfekte, aständige Zwiebeli, wo niemerem cha 

es Höörli chrömme. Wie eh ond je. 
 (sieht eine Karte auf dem Tisch liegen) 
 Was isch das för e Charte? 
Illaria Ou, sorry. Die isch mir. 
Shanaya Säg jetzt aber ned, dass dir d’Emily Charte gleid hett. 
Illaria Wieso ned. 
Shanaya Herzbueb.  
 Wer isch es? 
Illaria Das hett mir d’Emily natürlich ned chönne säge. Aber es wird 

no hött oder morn passiere, hett sie gmeint. 
Shanaya Hött oder morn? D’Uswahl am Set isch beschränkt. Zwiebeli, 

jetzt säg scho, wer isch es. 
Illaria Säg mir ned Zwiebeli, das… 
Shanaya …aber du heissisch Cipolla zom Nochname. I de Primar hett dir 

jede so gseid. 
Illaria Jo, scho, aber trotzdem. 
Shanya Jetzt tue ned so verchrampft. Also, ich wott en Name.  
 (mustert sie.) 
 Ich has scho immer gwösst. Du bisch eifach de Problemiker-

Typ. 
Illaria (geht zurück und schnippelt weiter) 
Shanaya Ich chönnt ihm die freudig Nachricht för dich öberbringe. 
Illaria Of kei Fall!  
Shanaya Isch nor es Agebot gsii.  
 (geht langsam zu ihr) 
 Zwieb… ich meine Illaria. Mir chasch alles säge. Han ich dich 

noch em Klassewächsel je i d’Pfanne ghaue? 
Illaria (zögert, schüttelt den Kopf.) 
Shanaya Ebe. 
Illaria De Raphi. 
Shanaya De Raphi?! 
 
Shanaya KLAPPE 

3.7 Isabella und Nina  
 
Isabella Alli i Jugendruum! 
Nina Alli i Jugendruum zom Fotoshooting för de Abspann! 
Isabella Ufnahme för de Abspann! 
Nina Hopp! Hopp! 
 
 Alle betreten die Bühne und beginnen mit dem Umbau. 
  
 Musik 

Szene 4 Fotoshooting 
Die Mitte der Bühne wird frei. Eine Fotoleinwand bildet das Zentrum. Die Gruppen 
stellen sich davor in verschiedenen Posen auf. 
 
 
Illaria Wie säg ich das nor im Raphi? 
 (Blende) 
Shanaya S’Zwiebeli stoht of de Raphi. Do säg ich nor: Rache ist Sirup.  
 (Blende) 
 För dä Klassewächsel wird sie jetzt büesse. 
 (Blende) 
Raphi Also wenn mir s’nöchscht mol d’Festplatte usstiigt, denn isch’s 

die Richtig. Das ich do ned sälber druf cho bin. 
 (Blende) 
Emily Dä Koss mit em Raphi. Das muess eifach meh sii. 
 (Blende) 
Leon Klari Signal wie i de Werbig. Aber wie? Leon verleiht dir Flügel.  
 (Blende) 
 So en Bullshit. 
 (Blende) 
Zoe De Thierry isch mini totali Rettig. Sitt ich ihn han, chan ich 

wieder mitrede. Stoht alles do i mim Tagebuech. 
 (Blende) 
Samantha Was Zoe immer alles ufschriibt. Do wird dir als BF klar, dass du 

nie alli Gheimnis könnsch. 
 (Blende) 
Nico D’Isabella isch voll däne. Jetzt trinkt sie ned emol de Ice tea 

tronke, won ich ihre igschänkt han. 
 (Blende) 
Isabella Mängisch kippt i mir inne e Schalter om, ond ich cha eifach 

nömm andersch. Und de Nico weiss genau, wie mer dä 
Schalter omleit. Aber ich bruch das. 

 (Blende) 
Djamila Djamila ond Cem. Die zwoi „tsch“ i eusne Näme passid zäme 

wie knutsche ond quatsche. Nüt wörd ich lieber mache. 
 (Blende) 
Cem Wie Cem gseid hesch. Dems Wichtigschte im Läbe isch dem 

Liebi. Nor mine Ex zickt wie Kamel im Wüesti. 
 (Blende) 
Soraya Dä Typ tuet immer, als wär er de Frauheld Nr.1 i eusem 

Sonnesystem.  
 (Blende) 
 Debii hett er mir gestande, dass ich sini allererschti Fröndin bin. 

Ich ha ihm müesse verspräche, dass ich’s niemerem wiiter 
säge. 

 (Blende) 
Nina Immer no kei Nachricht vom Sämi. Vielleicht isch dä mit dem 

Fuessball doch e chli härt gsii. Oder er schnallt’s eifach ned. 
 (Blende) 
Jan Leidenschaft ist eine Kraft, die Leiden schafft. 


